Дулат ҚОЖАХМЕТОВ
Балалар еңбегiн қанау мәселелерi талқыланды
«Нұр Отан» партиясының «Болашақ» филиалының мұрындық болуымен өңiрiмiздегi академик Манаш Қозыбаев атындағы Солтүстiк Қазақстан мемлекеттiк университетiнде «Балалар еңбегiн қанау мәселелерi» деген тақырыпта дөңгелек үстел өттi. Бұл шараға партияның сөз еткелi отырған филиалының, қалалық мәслихаттың, «СҚО студенттер Альянсы» жастар қоғамдық бiрлестiгiнiң өкiлдерi, ерiктiлер және СҚМУ-дың оқытушылары мен студенттерi қатысты.

Аталмыш шараның басты мақсаты балалар еңбегiн қанау мәселесiнiң өзектiлiгi және оның қоғамға тигiзетiн зияны жайында бұқараны қажеттi ақпаратпен қамтамасыз ету болып табылады. Яғни, дөңгелек үстелге қатысушылар жаңағы саладағы халықаралық және ұлттық заңнама негiздерiне сүйенiп, көкейкестi тақырыпты талқылады.

Ең алдымен қалалық мәслихаттың депутаты, СҚМУ оқытушысы Павел Афанасьев балалар еңбегiне байланысты халықаралық және ұлттық заңнама туралы жиналғандарға айтып бердi. Дәлiрек айтқанда, ол балалар еңбегi бойынша Қазақстанда бекiтiлген халықаралық конвенциялар, хаттамалар және ұлттық заңнама жайлы кеңiнен тоқталды. Оның айтуынша, балалар еңбегiн қанау өзектi мәселелердiң бiрi болып саналады. Содан кейiн саз-педагогикалық факультетiнiң «Психология» кафедрасының оқытушысы, «Педагогика» бағыты бойынша магистр Дмитрий Лазаренко сөз алып, жанұялардағы экономикалық және адамгершiлiк-психологиялық мәселелелер жайлы сөз қозғады. Оның айтуына қарағанда, жоғарыда аталған мәселелер жұмыс iстейтiн балғындардың пайда болуына себепкер болады екен. Дмитрий Витальевич отбасыдағы психологиялық мәселелердiң алдын алу үшiн бiлiм беру мекемелерiнде СҚМУ-дағы психологиялық кеңес беру кабинетi сияқты отбасылық тәрбие орталықтарын ашу қажеттiлiгiне баса назар аударды. Бұдаң соң «СҚО студенттер Альянсы» жастар қоғамдық бiрлестiгiнiң вице-көшбасшысы Мәдина Темiрғали аталмыш мәселе төңiрегiнде өзiнiң көзқарасын айтып, әңгiме арқауына айналып отырған жастар ұйымы осы шұғыл проблемаға барынша көңiл бөлетiнiн жеткiздi. Оның айтуынша, «СҚО студенттер Альянсы» жастар қоғамдық бiрлестiгi алдағы уақытта балалар еңбегiн қанау мәселесiмен күрестi насихаттайтын шараларды ұдайы өткiзiп тұрады.

Қорытындылап айтар болсақ, «Балалар еңбегiн қанау мәселелерi» деген тақырыпта ұйымдастырылған дөңгелек үстелге қатысқан адамдар мұндай шаралардың жиi өткiзiлуi керектiгiн айтты. Бүгiнгi таңда бұл мәселенi шешу басты назарда болуы қажет.

